	“Уруйдан, Абый олоҥхото” дьоро киэһэ сценарийа

Ыытыллар күнэ: сэтинньи 30 күнэ, 2022 с. Кунус 3 чаастан.
Ыытыллар сирэ: Урун Хайа кииннэммит библиотеката.
Туттуллар тэрил: проектор, кинигэ быыстапката, төгүрүк остуол, чорооннор, алаадьы.

Тэрээһин хаамыыта

Дьон мустар кэмигэр Г.Г.Колесов “Дьулуруйар Ньургун Боотур” олоҥхото аудио тыаһыыр. 

1. Сахалыы үөрүү музыката. 1 слайд.
2. Хомуска дьүһүйүү. Аркаий Егоров

3. Ыытааччы:МАРИЯ
-Үтүө киэһэнэн, күндү ыалдьыттар! 
Эһигини саханы аан дойдуга аар-саарга аатырдыбыт сүдү айымньыбыт Олоҥхо күнүнэн итиитик-истиҥник эҕэрдэлиибит!

Слайд 2. ЛИЯ
Ыытааччы:
-Былыргы дьыллар быыстарыттан.
Урукку дьыллар уорҕаларыттан,
Ааспыт дьыллар араллааннарыттан
Үс саха үөскүү илигинэ,
Түөрт саха төрүү илигинэ
Аҕыс иилээх-саҕалаах
Атааннаах мөҥүөннээх
Айгыр-силик бэйэлээх
Алаҕаркаан-тэтэгэркээн
Аан ийэ дойду айыллан,
Ойон тахсар күннээх,
Охтон баранар мастаах,
Уолан баранар уулаах,
Уостан сүтэр уйгулаах,
Муҥ-сор суунаҕалаах,
Муур-таар бэйэлээх
Орто туруу дьаҕыл дойду 
Олохсуйбута үһү, - диэн саҕаланар, мындыр толкуйдаах, устар ууну сомоҕолуур уус тыллаах былыргы өбүгэбит, урааҥхай саха удьуора, айбыт cүдү айымньыта – олоҥхо.


Слайд 3. МАРИЯ
Олоҥхо – норуот тылынан уус-уран айымньытын чыпчаала, бөдөҥ жанра. Бухатыырдар дьоруойдуу охсуһууларын көрдөрөр эпическэй айымньы.

Слайд 4. ЛИЯ
Олоҥхо суолтата туох да сүрдээх улахан. Олоҥхо – киһиэхэ гимн дииллэр. Киһи модун санаатын, күүһүн-уоҕун, кыаҕын, «айыы аймаҕын» араҥаччылыыр үрдүк аналын уруйдуур айымньы. Киһи чиэһин, үрдүктүк тутарга, киһини сыаналыырга, норуот үгэстэрин, сиэрин-туомун тутуһарга иитэр-үөрэтэр. 
Слайд 5.МАРИЯ
Олоҥхо - киhи уйулҕатын аймыыр, күүстээх иэйиини уhугуннарар чаҕылхай айымньы.Олоҥхо өйү-санааны сайыннарар, дириҥэтэр, толкуйдатар күүстээх. Киһи олоҥхону аахтаҕына, кэрэтик саҥарарга, олоҥхо тылын өйдѳѳтѳҕүнэ, мындырдаан толкуйдуурга, ис хоһоонун биллэҕинэ,                  сѳптѳѳхтүк дьаһанан олорорго үѳрэнэр. 
Слайд 6. ЛИЯ
2005 с. Сэтинньи 25 күнүгэр Парижка ЮНЕСКО тэрийиитинэн "Памятники нематериального духовного наследия человечества"   диэн   аан   дойдутааҕы   тылынан   уус-уран   айымньы   конкурсун кыайыылаахтарын чиэстээбиттэрэ. Онно олоҥхону киһи аймах чулуу айымньытын быһыытынан билиммиттэрэ.

Слайд 7. МАРИЯ
Онтон аҕыйах хонон баран 2005 сыллаахха сэтинньи 29 күнүгэр СӨ Бэрэсэдьиэнэ Вячеслав Анатольевич Штыров «Саха героическай эпоһын Олоңхону харыстааһыҥҥа, үөрэтиигэ уонна тарҕатыыга дьаһаллар тустарынан» диэн Ыйааҕы таһаарбыта. 
· Олоңхону судаарыстыба өттүттэн өйөөн, СӨ сокуонун уонна сыаллаах программа бырайыагын оңорбуттара;
· Сэтинньи 25 күнүн  Олоҥхо күнүнэн биллэрбитэ.
Дьэ, онтон ыла өрөспүүбүлүкэбитигэр үгүс элбэх тэрээһин ыытыллар. Биһиги эмиэ онтон хаалсыбакка олоҥхоҕо аналлаах тэрээһиннэргэ кыттабыт. 

Слайд 8 ЛИЯ
- “Саха оҕуһун мииннэ да ырыаһыт, оһоҕун иннигэр олордо да олоҥхоһут” диэн өс хоһооно этэринии, биһиги норуоппут былыр-былыргыттан ырыаны-тойугу, олоҥхону сөбүлүүрэ, ол күннээҕи олоҕун быстыспат сорҕото этэ.Хоту, биһиэхэ Абыйга, төһө да ыраах буоллар, олоҥхоһуттар эмиэ бааллара, ол туһунан тугу билэбитий?
Слайд 9.МАРИЯ
Абый улууһа революция иннигэр Элгэс улууһа диэн ааттанара уонна Дьааҥы уокуругар киирсэрэ. Дьааҥы сахаларын фольклорун аан маҥнай 19 үйэҕэ политсыылынай, биллиилээх фольклорист Иван Александрович Худяков хомуйбута. Ол гынан баран учуонай оччотооҕу ирдэбилинэн кимнээхтэн норуот айымньытын суруйбутун бэлиэтээбэтэх эбит. Бэйэтэ суруйарынан, Верхоянскай куоракка эргинэ кэлэр норуот талааннаахтарыттан фольклору хомуйбут.Ол иһигэр Элгэс улууһун талааннаахтарыттан да суруйбут буолуон сөп диэн сабаҕалыыллар. «Краткое описание Верхоянского округа» диэн үлэтигэр элгэстэр тустарынан бэрт элбэхтик суруйар. Итиэннэ Абый олоҥхоһуттарын репертуарыгар баар «Алып Туйгун» олоҥхо хаста да холобур быһыытынан ахтыллан ааһар. Онон научнай литератураҕа Абый олоҥхото XIX үйэ иккис аҥаарыгар биллэн ааспыта диэн этиэххэ сөп. 
«Якутская сказка неразлучна с песней: “Скажи-спой сказку” (ыллаа-олоҥхолоо), - говорят сказочнику.  И начинает сказочник “петь-говорить” целую поэзию, в которой упоминается множество событий, множество богов, дьяволов, героев, описание разных мест, бывают чрезвычайно подробно до самых мелочей... »

Слайд 10, 11. ЛИЯ
1940 с. Абый фольклорун, ол иһигэр олоҥхотун, хомуйууну биллиилээх фольклорист Андрей Андреевич Саввин фольклорнай-диалектологическай экспедицияҕа сылдьан, аан маҥнай анаан-минээн хомуйбута, бэлиэтээһиннэри оҥорбута. Фольклорист суоллааҕы бэлиэтээһиннэри күннүккэ (дневниккэ) күнүн аайы сурунар, кимнээҕи көрсүбүтүн, тугу суруйбутун бэлиэтэнэр уонна кылгас отчуот суруйан туттарар эбит.
Кулун тутар 19 күнүттэн бэс ыйын 6 күнүгэр диэри 1 толору олоҥхону, 2 олоҥхо сюжетын, 27 остуоруйаны, 17 чабырҕаҕы, 122 таабырыны, 11өс хоһоонун хомуйбутун туһунан отчуотугар суруйбут. 
Информатордар Абыйга олоҥхолооһун улаханнык сайдыбатаҕын, үксүгэр дойду дьонун уонна ыаллыы Дьааҥы улууһун олоҥхоһуттарын истэллэрин этэллэр эбит. Андрей Андреевич Саввин фольклорнай экспедицияҕа сылдьыбыт отчуотугар  «Героический эпос абыйских якутов, как по своей художественности так и содержательности, стоит гораздо ниже героического эпоса верхоянских якутов. Зато здесь значительной ценностью отличается религиозный фольклор как по своему внутреннему содержанию, так и по своей поэзии. Местный  религиозный фольклор в религиозном фольклоре якутов занимает особое место»,- диэн бэлиэтээн суруйбут. Ол аата биһиги олоҥхобут уус-уран ойуулааһыннарынан уонна ис хоһооннорунанДьааҥы олоҥхолоругар тиийбэттэр диир, ол оннугар итэҕэлгэ сыһыаннаах норуот айымньытынан  баай диэн этэр.
«Абый олоҥхолорун ыллахха, киһи, сир-дойду, сэп-сэбиргэл дьүһүнүн-бодотун ойуулаан-мандардаан ааҕыылара аҕыйах, кылгас буолар, тылынан этэн ааҕыы. Олоҥхо үксэ ырыа буолар Бу ырыаны уус-уран тылынан киэргэтэн-килбэтэн этиигэ бэркэ кыһаллаллар. Кылгас-кылгастык этэ-этэ олоҥхо бухатыырдарын, дьоннорун кэпсэтиннэрэн үксүн ыллыы олорор олоҥхоһут» диэн суруйар. Онтон салҕыы олоҥхоһуттар бухатыырдар ырыаларынараас матыыбынан, куолаһынан олус кыһаллан туран толороллорун бэлиэтээбит. «Айыы, абааһы бухатыырдарын, эр киһини, дьахтары, күүстээх-мөлтөҕү тус-туһунан куолаһынан арааран ыллатыы баҕа баар» диэн бэлиэтээн суруйбута.
Фольклорист Абый дьоно уонна олоҥхоһуттара олоҥхону «ырыалаах олоҥхо»диэн ааттыылларын бэлиэтээбит. Ити хоту улуустарга киэҥник тарҕаммыт. 
Андрей Андреевич Саввин хайа да улууска сырыттар норуот талааннаахтарын испииһэгин оҥорор эбит. Ол учуотун дьаһал быһыытынан нэһилиэк сэбиэтин үлэһиттэрэ толорбуттара. Абый нэһилиэгин талааннаахтарын испииһэгин Рязанскай толорбут. Онуоха 64 саастаах Спиридон Никулин, 44 саастаах Гаврил Потапов, 40 саастаах Александр Константинович Ефимов диэн орто баайыы олоҥхоһуттар бааллара бэлиэтэммит. Уолбут нэһилиэгэр 53 саастаах Иван Андреевич Суздалов, 52 саастаах Петр Садовников диэн олоҥхоһуттар бааллар эбит. Майыар нэһилиэгин олоҥхоһуттара: М.И.Черов, Гаврил Федорович Никулин, Иннокентий Федорович Никулин диэн баалларын бэлиэтээбит. Саамай элбэх олоҥхоһут Муҥурдаах нэһилиэгэр баар эбит: Василий Егорович Аммосов (1892 с.т.), Алексей Николаевич Дохунаев (1910 с.т.), Гаврил Терентьевич Ильяхов (1882с.т.), Константин Иванович Чирков (1879 с.т.), Николай Николаевич Ильяхов (1892с.т.), Егор Васильевич Аммосов (1918 с.т.), Афанасий Романович Черов (1914с.т.) диэн олоҥхоһуттар киирбиттэр. 
Андрей Андреевич Саввин Абый улуһун нэһилиэктэригэр барытыгар сылдьыбыт,  норуот талааннаахтарын көрсөн кинилэр репертуардарын кыаҕа тиийэринэн сурукка-бичиккэ тиспит. Олоҥхолооһун уонна олоҥхо туһунан санааларын кичэйэн суруйбут. Ол түмүгэр 2 олоҥхо сюжетын, биир толору олоҥхону, 27 остуоруйаны, норуот ырыаларын, 20 чабырҕаҕы, өс хоһооннорун, таабырыннары хомуйбут. Онон Андрей Андреевич Саввины Абый фольклорун маҥнайгы хомуйааччы уонна чинчийээччи быһыытынан көрүөххэ сөп.

Слайд 12МАРИЯ
Абый фольклорун хомуйууга саха маҥнайгы фольклористарыттан биирдэстэрэ Георгий Митрофанович Васильев айымньылаахтык үлэлээбитэ. Кини Москваҕа үрдүк үөрэҕи бүтэрэн кэлээт,  саха норуотун тылынан уус-уран айымньытын  үөрэтиигэ уонна киэҥ араҥаҕа таһаарыыга ылсыһан үлэлээбитэ. Онтон Аҕа дойду Улуу сэриитэ саҕаламмытыгар институт сабыллан Абый улууһугар учууталынан ананан 1942-45 сс. үлэлээбитэ. Бу үлэлиир сылларыгар анал үөрэхтээх фольклорист Абый улууһугар норуот айымньытын утумнаахтык хомуйбута.
1944 с. атырдьах ыйыттан балаҕан ыйыгар диэри – Майыар, Ураһалаах нэһилиэктэригэр,
1945 с. от ыйын 22 – атырдьах ыйыгар Муҥурдаахха,
1945 с. ахсынньы 15-27 кк. Самундран диэн сиргэ Николай Васильевич Слепцов-Сотону көрсүбүт.
Ол түмүгэр 1 толору олоҥхону, 7 олоҥхо сюжетын,1 олоҥхо быһа тардыытын, 21 остуоруйаны, 15 алгыһы, 27 норуот ырыатын, хас да чабырҕаҕы, 70-ча  үһүйээн, номох, кэпсээн аатын суруммут. Ол матырыйаалларын кэлин институт архыыбыгар туттарбыта.
Кини Абый улууһугар фольклор сайдыбыт жанрдарынан олоҥхо уонна остуоруйа буолаллар диэн түмүккэ кэлбитэ. Абый улууһун олоҥхото эмиэ атын хотугу түөлбэлэр кэриэтэ тыла-өһө былыргылыы тардыылааҕын, остуоруйа матыыптара элбэхтик туттуллалларын бэлиэтиир уонна “Абыйское олонхо, как и олонхо других северных районов, несомненно, представляет собой  более старинную примитивную форму якутского героического эпоса. В нем более резко выражены легендарные и сказочные элементы, оно более богато обрядами. Олонхо северных районов могут быть более надежным источником для научного исследования вопроса о генезисе якутского олонхо”.

Слайд 13ЛИЯ
Георгий Митрофановиһы кытта олох эдэр сылдьан, кэлин биллэр суруйааччы, кыраайы үөрэтээччи, фольклор айымньыларын хомуйааччы Николай Васильевич –Абыйчанин үлэлэспитэ. Оһолго түбэһэн баран, оҕо сылдьан истибит олоҥхолорун, остуоруйаларын сурукка-бичиккэ түһэрбитэ. “Значительное количество фольклорных материалов представлено мне Слепцовым Николаем Васильевичем, 19-летним комсомольцем из местных якутов. Он является одним из лучших знатоков местного фольклора, с малых лет он внимательно и любовно изучил и копил в своей замечательной памяти изустные рассказы стариков – лучших легендистов и сказителей”, - диэн Георгий Митрофанович Васильев суруйар. Кэлин Абыйчанин киниэхэ улаханнык махтанара. Георгий Митрофанович сүбэтинэн, төһө да улахан ыарыыга ыллардар, тугу истибитин, өйдүүрүн барытын сурукка киллэрэн испит. Кини ордук таптаан, сэҥээрэн, биир дойдулааҕа Гаврил Федорович Никулин остуоруйаларын, олоҥхолорун  истибит уонна сурукка түһэрбит. Кини хомуйбут 3 тэтэрээккэ суруллубутун Георгий Митрофанович “Норуот сэһэннэрэ” диэн ааттаан архыыпка киллэрбит.
Абый олоҥхотун үөрэтии биллэн турар ситэтэ суох. Ол гынан баран, бу кэпсээбит дьоммут суруйан хаалларбыт буоланнар, тугу эрэ билэр кыахтаах. Оччолорго туох да суруллубакка, хомуллубакка хаалбыта буоллар, ытыс соттон хаалыа эбиппит.

Слайд 14МАРИЯ
М.К.Аммосов аатынан Хотугулуу-Илиҥҥи Федеральнай Университет Олоҥхо институтун фольклорнай экспедицията 2018 с.  балаҕан ыйын 10-17 кк. баран үлэлээбитэ. Суол-иис суох буолан, улуус киинигэр уонна Сутуруохаҕа эрэ сылдьан, кырдьаҕастары көрсүбүт. Константин иванович Чирков, Иван Андреевич Суздалов - Сапалаай, Гаврил федорович Никулин – Хабытта уо.д.атыттар тустарынан матырыйааллары хомуйбуттара. Уус-уран самодеятельность көхтөөх кыттааччыта Прокопий Егорович Слепцов туһунан үөлээннээхтэрин уонна оҕолорун ахтыыларын сурукка түһэрбиттэрэ.

Слайд 15 ЛИЯ
Олоҥхону үөрэтээччи, фольклорист, филологическай наука доктора, профессор, Хотугулуу-Илиҥҥи Федеральнай Университет саха филологиятын уонна култууратын факультетын декана, СӨ үтүөлээх диэйэтэлэ Василий Васильевич Илларионов  кини бэчээккэ бэлэмнээһининэн “Айыы ойууна Сапалай” уонна “Абый олоҥхолоро” кинигэлэр тахсыбыттара. Манна хара үлэтин үлэлэспит киһинэн Абый улууһугар кэлэн үлэлии сылдьар эдэр үөрэхтээх киһи Аркадий Егоров буолар. Онон архыыпка баар олоҥхобут матырыйаала Гуманитарнай институт, Хотугулуу-Илиҥҥи Федеральнай Университет үлэтин хайысхатынан үрүн сирин көрөн киэҥ ааҕааччыга тарҕаммыта олохтоохторго күндү бэлэх буолар.

Слайд 16-20 МАРИЯ
Абый улууһун олоҥхоһуттара
Таблицанан көр.
“Абый олоҥхолоро” диэн кинигэҕэ таблица баар. Онно 25 олоҥхоһут киирбит. Кинилэр ааттарын көрүөҕүҥ. Саамай элбэх олоҥхоһут Муҥурдаах нэһилиэгэр үөскээн ааспыттар. Ол да иһин мантан элбэх айар дьон үөскээбит диэхпитин сөп.
Андрей Андреевич Саввин дневнигэр олоҥхоһуттары көрсүбүтүн туһунан бэлиэтээн суруйбута баар. 1940 с.кулун тутар 28 күнүгэр Муҥурдаах нэһилиэгэр Аммосов диэн олоҥхоһуту көрсүбүт. Олохтоохтор, оройуон салайааччылара, кинини олоҥхоһут диэн бэркэ хайҕаабыттар да, Саввиҥҥа олоҥхолууртан кыккыраччы аккаастаммыт. 

ЛИЯ Муус устар 2 күнүгэр Муҥурдаах биир чулуу олоҥхоһутун Михаил Николаевич Слепцов – Тэкэллэ олоҥхолуурун тэрийбиттэр. Ол туһунан фольклорист дневнигэр: “Он говорил с довольно большим подъемом. В его олонхо больше места занимают песни-диалоги, действующих лиц, чем описательная часть.
Он увлекает своим олонхо и мы его насилу уговорили приостановить выступление из-за позднего времени”, - диэн олоҥхоһут уутугар-хаарыгар киирэн олоҥхолуурун бэлиэтээн суруйбут.
Слепцов  Михаил Николаевич – сахалыы аата Тэкэллэ, сэрии сылларыгар сылгыһытынан, сылгы ферматын сэбиэдиссэйинэн үлэлээбит.  Орто уҥуохтаах бэйэтигэр сөп эттээх-ханнаах, синньигэс соҕус сирэйдээх, хара бараан киһи эбит. Нэһилиэгэр биллэр олоҥхоһут эбит. Ийэбит кэпсииринэн кинини  Абыйга Кыайыы ыһыаҕар  олоҥхолотоору ыҥыран ылбыттар. Онно тиийэн акка бырахтаран, атаҕын тоһуппут. Ону Айыы ойууна Константин Иванович Чирков уҥуоҕун  тутан баран, таҥаһынан бэрэбээскилээбит, ону нуучча фельдшер бырааһа сүөрэн кэбиспитигэр хаана баран Абыйга өлбүт. Ол кэмҥэ Сыаганнаахха баар убайа оттуу сылдьан, халлааҥҥа быраата олоҥхолуурун истибит уонна бу уол туох эрэ буолла диэн сэрэйбит. Нэһилиэк ытык кырдьаҕаһа,тыыл бэтэрээнэ Стручков Николай Гаврильевич ахтыыта: “Манна былыргы олоҥхоһуттар элбэх киһи баара, ол манна олоро сылдьыбыт дьонтон саамай учугэйдэрэ саамай киһиэхэ өйүгэр санаатыгар киирэр дьикти үчүгэйдик олоҥхолуур киһи баара.Ол киһи манна олорбут киһи. Слепцов Михаил Николаевич диэн алдьархай үчүгэйдик олоҥхолуур этэ ол киһи. Мунурдааха олорбута. Ол кини ыалдьыттыы  кэлэр сураҕын иһиттэхтэринэ, бэлэмнэнии бөҕөтө буолара. Олоҥхолотоору  ханна да ыыппаттар этэ. Ити 1942-43 сылларга быһыылааҕа, ол кини урукку биирдэ эмэ кэлэн ааһар артыыстар   ырыаларын ыллыыллар этэ, олор курдук үтүктэр этэ, туох да наһаа элбэҕи ыллыыра, киһи сурэҕэр быарыгар киирэр гына үтүктэрэ. Ырыа да буоллун, олоҥхо да буоллун. Кини курдук оннук туойар,олоҥхолуур киһи төрөөн ааспата...”
МАРИЯ. 1940 сыл ыам ыйын 13 күнүгэр  Саха аирин бастакы фольклор хомуйааччыта Андрей Андреевич Саввин эһэккэбитин көрсөн кэпсэппит, онно маннык диэн кэпсээбит: “Мин олоҥхоҕо кырдьаҕас олохтоох оҕонньоттортон истэн үөрэммитим,кырдьаҕастар этиилэринэн, олоҥхо үөскээбитэ бу дойдуга, саха үөскүөҕуттэн ыла баар эбитэ үһү. Бу дойдуга олоҥхоһут былыр -былыргыттан баар эбитэ үһү. Мин бастаан 18 -19 сааспар олоҥхоҕо үөрэммитим,бастаан оҕоҕо – дьахтарга олоҥхолуурум,оонньуу кэриэтэ.Ол курдук оҕоҕо, дьахтарга икки хас сыл олоҥхолуу сылдьыбытым. Онтон улахан дьоҥҥо дьэ олоҥхолуур буоллум. Олоҥхолуур да эрдэхпинэ сылга биир дэҥ кэриэтэ олоҥхолуурум. Бэрт биссэр ыалбар. Олоҥхоһут, ырыаһыт төрдүм суох. Ийэм,аҕам бэрт дьадаҥылар,иккиэн хараҕа суохтар этэ. Биирдэстэрэ сирдьиккэ сылдьара,биирдэстэрэ аата эрэ бэйэтэ сирдэтэн сылдьара. Бэйэм дьадаҥы этим. Онтон колхуоска киирбитим,1935 сыллаахха. Икки оҕолоохпун дьахтарым өлбүтэ. Атын оройуоннарга сылдьа иликпин. Арай биирдэ быстах сылдьыбытым Усть-Яна оройуонугар Казачье диэн сиргэ. Олоҥхоҕо үөрэммит дьонум бу дойду дьонноро этэ. Тыа булдун бултуур идэлээх этим”.
ЛИЯ Муус устар 18 күнүгэр Кириэс Майыарга  Гаврил Федорович Никулины көрсүбүт. Киэһэ олохтоохтор оҕолуун-уруулуун бары кэлбиттэр. Олоҥхолооһун иннигэр фольклорист бэйэтин үлэтин, сыалын-соругун билсиһиннэрбит, ону бэркэ кэрэхсээн истибиттэр. Гаврил Федорович Никулин 24 тэттик остуоруйаны, хас да олоҥхону, нууччаттан киирии остуоруйалары билэрин бэлиэтээбит. Олохтоох оскуола учууталларын норуот айымньыларын суруйарга көҕүлүү сатаабыт да, ким да көмөлөспөтөх. Киниттэн учуонай 1 олоҥхону толору суруйбут.
Андрей Андреевич Саввин ыам ыйын 3 күнүгэр Абый улууһун биир талааннаах киһитин- Айыы ойууна Иван Андреевич Суздалов – Сапалайы көрсүбүт. Кини олоҥхолуу олордоҕуна, сюжетын суруйан ылбыт. Константин Иванович Чирков 19 сааһыгар ойуун буолбут. Ойууҥҥа уһуйбут киһинэн Николай Садовников-Хадьана диэн Аллайыаханан, Абыйынан киэҥник биллибит ойуун буолбут. Эмтиирин, ойууннуурн таһынан уус тыллаах буолан олоҥхону быһа тардан да буоллан толорон хаалларбыт. 

Слайд 21-24МАРИЯ
Абый улууһун биллэр олоҥхоһуттара:

1. Ильяхов Николай Николаевич (1882-1954). Муҥурдаах нэһилиэгин олоҥхоһута. Эдэр сааһыттан уус тыллааҕынан, олоҥхоһут идэлээҕинэн дьоҥҥо-сэргэҕэ биллибит. Абый ытык кырдьаҕаһыгар К.И.Чирковка кутуруксутунан сылдьыбыт. “Үрүҥ Сүлэкэй тойон уола Ала аттаах Ала Туйгун” олоҥхолооҕо.  Уола, ист.н.к. Петр Николаевич Ильяхов ахтарынан, аҕата көннөрү да кэпсэтэригэр хоһоон тылынан хомоҕойдук ыпсаран этэр үгэстээх эбит.
2. ЛИЯ Айыы ойууна Суздалов Иван Александрович–  Сапалай 1947 сыллаахха Саха АССР тэриллибитэ 25 сыллаах үбүлүөйүгэр аналлаах ыһыахха олоҥхоҕо уонна чабырҕахха күрэхтэһии тэрийбиттэр. Онно 5 олоҥхону толорооччу кыттыбыт: Уваровскай Захар (Ураһалаах), Никулин Гаврил Федорович (Майыар), Никулин Петр Федорович (Майыар), Черов Афанасий Романович (Муҥурдаах), Суздалов Иван Александрович – Сапалай (Муҥурдаах). Манна Сапалаай олоҥхолоон бастаабыт. Кини репертуарыгар Абый улууһугар киэҥник биллэр олоҥхолор бааллар: 1) «Бэс арыы кэтэҕинэн быстыбытын курдук мэчинэ дьоруо аттаах Мэриэт Мэргэн»; 2)«Эрэйдээх-буруйдаах Эр Соҕотох»; 3) «Күөнэли Мэргэн»; 4) «Үчүгэй Үөтэлээн».
3. МАРИЯ Никулин Гаврил Федорович- Хабыытта (1901-1967). 
Олоҥхолоро:
1.Эрис халлаан уола Эр Со5отох
2. Алып Хара икки Ала Туйгун икки
3.Сүүтүк Сүүтүгүйээн  бухатыыр.
4.Мэрили Мэргэн
5.Мохсоҕоллоон бухатыыр
6.Саха байаан Бухатыыр (Кэлин Е.П. Соломов толорбута)
7.Чээрэ Чэрэкээн
8.Кулун Куллустуур
9. Айыы уонна Абааһы бухатыыраттара
10. Бугуйдаан оҕонньор

4. Константин Иванович Чирков– Айыы Ойууна диэн олонхолоох.
(1879 – 1974)

Слайд 25 МАРИЯ
Үөһэ ахтыллыбыт олоҥхоһуттарбыт үтүө үгэстэрин утумнааччы ырыаһыт, тойуксут, олоҥхоһут, мелодист, хомусчут, хомус оҥорооччу Слепцов Прокопий Егорович буолар (1919 – 1991)

Слайд 26-30 ЛИЯ
Бэчээккэ тахсыбыт олоҥхолор:  Сапалай “Бэс арыы кэтэҕинэн быстыбытын курдук мэчинэ дьоруо аттаах Мэриэт Мэргэн” олоҥхото, Хабыытта  «Эрис халлаан уола Эр Со5отох»,  «Алып Хара икки Ала Туйгун икки» олоҥхолоро, К.И.Чирков “Күүдээхтиир оҕонньор”, “Тура төрөөбүт Туллук тураҕас аттаах Дьураа Бөкө”, Дохунаев Егор Васильевич-Наҕыл “Абыйа Хаан бухатыыр”, Хабарова Анна Степановна – Айталыына Куо” Быралыйа Быыра бухатыыр уонна Сымарыттай Дохсун бухатыыр” олоҥхолоох, Новиков Петр Иннокентьевич “Кыталыкаана Удаҕан Кыыс Хотун” олоҥхоҕо холонуулаах.
Тыл бэриллэр Аркадий Егорович Алексеевка
Түмүк тыл: МАРИЯ и ЛИЯ вместе
Уруй буоллун Абый олоҥхотугар! 
Уруй-Айхал! Айхал! Айхал! 
[bookmark: _GoBack]Манан олоҥхо дьоро киэһэтэ түмүктэнэр, болҕомтоҕут иһин махтал!
